
Preziau signur president 

Preziadas signuras cusseglieras 

Preziai signurs cussegliers 

 

Igl 1. da december 2016 ha il comite d'iniziativa surdau als presidents communals a Trun sut igl 

ischi varga 900 suttascripziuns, da quei 387 (diember purificau) da vischinas e vischins da 

Mustér.  

Ils 6 d'october 2016 ei vegniu lantschau ellas vischnauncas da Tujetsch, Mustér, Medel, Sumvitg 

e Trun l'iniziativa "Contractivas da fusiun ella Cadi". En las tschun vischnauncas ei vegniu inoltrau 

totalmein 925 suttascripziuns, quei che munta a 18.87 % da tuttas persunas cun dretg da votar.  

 

Al comite d'iniziativa appartegnan:  

 

René Epp, deputau, Sedrun 

Donat Albin, cussegl da vischnaunca, Trun 

Remo Decurtins, Sumvitg 

Ursin Venzin, Medel 

Simon Bisquolm, Mustér 

 

Il text dall'iniziativa inoltrada ei aschuntaus a quest messadi.  

 

 

Examinaziun dalla valeivladad 
 
L'administraziun communala ha verificau las gliestas da suttascripziuns e confirmau che 

387 votantas e votants han suttascret l'iniziativa. Ella ei cheutras valeivla. Sebasond sin art. 18 

al. 1 dalla constituziun communala sto ina iniziativa valeivla vegnir tractada sil pli tard enteifer 

sis meins suenter ch'ella ei vegnida inoltrada.  

 

 

Ponderaziuns 
 

Gia dapi onns ein collaboraziuns e fusiuns sin territori dalla Regiun Surselva in tema da 

discussiun. Buca meins che 13 vischnauncas han fusiunau alla nova vischnaunca Ilanz/Glion ed 

ella Val Lumnezia dat ei oz sulettamein aunc duas vischnauncas - Lumnezia e Val. Ella Cadi ein 

Trun e Schlans semess ensemen avon paucs onns. Ina fusiun dallas tschun vischnauncas da 

Tujetsch, Mustér, Medel, Sumvitg e Trun ad ina vischnaunca fuss segir in grond pass, in pass 

che sto e duei denton vegnir ponderaus bein.  

 

Las pretensiuns aschibein davart dalla confederaziun e dil cantun mo era dalla populaziun 

creschan cuntinuadamein. Cun quei svilup han buca mo vischnauncas pintgas da sbatter, mobein 

era vischnauncas pli grondas, quei che sforza ellas da reponderar sias structuras. Ei vegn era pli 

e pli grev d'occupar en las vischnauncas ils posts politics. Adina pli paucas persunas han la 

pusseivladad e la perschuasiun da star a disposiziun per in mandat politic.   

 

La suprastonza communala ei dil meini ch'ei seigi giustificau d'acceptar l'iniziativa sco era da 

menar las necessarias discussiuns e las contractivas da fusiun. Quei secapescha ord vesta che 

Mustér ei oz il center dalla Cadi e ch'ina eventuala fusiun dueigi midar nuot vid quella situaziun. 

 

 

Procedura 

 

La suprastonza constatescha che l'iniziativa ei valeivla e suttametta quella senza ina 

cunterproposta al parlament communal. Aschinavon ch'il cussegl da vischnaunca accepta 

l'iniziativa e decida da menar contractivas da fusiunar las vischnauncas da Tujetsch, Medel, 

Mustér, Sumvitg e Trun, vegn sut l'egida digl uffeci da vischnauncas dil Grischun convocau 

in'emprema seduta da coordinaziun culs representants dallas vischnauncas pertuccadas. Sch'il 

parlament communal refusescha l'iniziativa, han las votantas ed ils votants da decider davart 

l'iniziativa. 

 

El cass ch'ina vischnaunca ei encunter l'iniziativa, vegn il comite dils iniziants a decider ed 

informar davart igl andament dil project. 

Proposta 
 

Sebasond sin sura consideraziuns  

 

 

p r o p o n a 

 

 

la suprastonza communala al cussegl da vischnaunca: 

 

 d'acceptar l'iniziativa e menar contractivas da fusiun ella Cadi.  

  

 

 

 

 Suprastonza communala Disentis/Mustér 

 Il president:                                        Il canzlist: 

 

 

 

 Robert Cajacob                                Andri Hendry 

 

 

 

Disentis/Mustér, ils 23 da schaner 2017 
 

 
- Text dall'iniziativa inoltrada 

 


